
Raghuvansha 18 by Kalidas

రఘువంశం సర్గః  ౧౮ వంశానుక్రమ  కాలిదాసకృతమ్

స నైషధస్యార్థపతేః   సుతాయాముత్పాదయామాస నిషిద్ధశత్రుః   ।
అనూనసారం నిషధాన్నగేన్ద్రాత్పుత్రం   యమాహుర్నిషధాఖ్యమేవ ॥ ౧౮-౧॥
తేనోనువీర్యేణ పితా ప్రజాయై  కల్పిష్యమాణేన ననన్ద యూనా ।
సువృష్టియోగాదివ  జీవలోకః సస్యేన సంపత్తిఫలోన్ముఖేన ॥ ౧౮-౨॥
శబ్దాది  నిర్విశ్య సుఖం చిరాయ తస్మిన్ప్రతిష్ఠాపితరాజశబ్దః   ।
కౌముద్వతేయః కుముదావదాతైర్ద్యామర్జితాం    కర్మభిరారురోహ ॥ ౧౮-౩॥
పౌత్రః  కుశస్యాపి కుశేశయాక్షః ససాగరాం సాగరధీరచేతాః ।
ఏకాతపత్రాం  భువమేకవీరః పురార్గలాదీర్ఘభుజో   బుభోజ ॥ ౧౮-౪॥
తస్యానలౌజాస్తనయస్తదన్తే  వంశశ్రియం  ప్రాప  నలాభిధానః ।
యోనడ్వలానీవ గజః పరేషాం బలాన్యమృద్గాన్నలినాభవక్త్రః   ॥ ౧౮-౫॥
నభశ్చరైర్గీతయశాః   స లేభే నభస్తలశ్యామతనుం తనూజమ్ ।
ఖ్యాతం నభఃశబ్దమయేన  నామ్నా కాన్తం నభోమాసమివ ప్రజానామ్  ॥ ౧౮-౬॥
తస్మై  విసృజ్యోత్తరకోసలానాం ధర్మోత్తరస్తత్ప్రభవే  ప్రభుత్వమ్  ।
మృగైరజర్యం  జరసోపదిష్టమదేహబన్ధాయ   పునర్బబన్ధ ॥ ౧౮-౭॥
తేన ద్విపానామివ పుణ్డరీకో  రాజ్ఞామజయ్యోఽజని  పుణ్డరీకః  ।
శాన్తే పితర్యాహృతపుణ్డరీకా  యం పుణ్డరీకాక్షమివ  శ్రితా  శ్రీః  ॥ ౧౮-౮॥
స క్షేమధన్వానమమోఘధన్వా పుత్రం  ప్రజాక్షేమవిధానదక్షమ్  ।
క్ష్మాం లమ్భయిత్వా క్షమయోపపన్నం వనే తపః క్షాన్తతరశ్చచార ॥ ౧౮-౯॥
అనీకినీనాం సమరేఽగ్రయాయీ  తస్యాపి దేవప్రతిమః  సుతోఽభూత్ ।
వ్యశ్రూయతానీకపదావసానం  దేవాది నామ త్రిదివేఽపి  యస్య ॥ ౧౮-౧౦॥
పితా సమారాధనతత్పరేణ పుత్రేణ  పుత్రీ స యథైవ  తేన ।
పుత్రస్తథైవాత్మజవత్సలేన    స తేన పిత్రా పితృమాన్బభూవ ॥ ౧౮-౧౧॥

పూర్వస్తయోరాత్మసమే చిరోఢామాత్మోభవే వర్ణచతుష్టయస్య   ।
ధురం నిధాయైకనిధిర్గుణానాం   జగామ యజ్వా యజమానలోకమ్ ॥ ౧౮-౧౨॥
వశీ సుతస్తస్య వశంవదత్వాత్స్వేషామివాసీద్విషతామపీష్టః  ।
సకృద్వివిగ్నానపి హి ప్రయుక్తం  మాధుర్యమీష్టే హరిణాన్గ్రహీతుమ్  ॥ ౧౮-౧౩॥
అహీనగుర్నామ స గాం సమగ్రామహీనబాహుద్రవిణః   శశాస ।
యోహీనసంసర్గపరాఙ్ముఖత్వాద్యువాప్యనర్థైర్వ్యసనైర్విహీనః    ॥ ౧౮-౧౪॥
గురోః స చానన్తరమన్తరజ్ఞః  పుంసాం పుమానాద్య ఇవావతీర్ణః  ।
ఉపక్రమైరస్ఖలితైశ్చతుర్భిశ్చతుర్దిగీశశ్చతురో      బభూవ ॥ ౧౮-౧౫॥
తస్మిన్ప్రయాతే పరలోకయాత్రాం  జేతర్యరీణాం తనయం తదీయమ్ ।
ఉచ్చైఃశిరస్త్వాజ్జితపారియాత్రం    లక్ష్మీః సిషేవే కిల పారియాత్రమ్  ॥ ౧౮-౧౬॥
తస్యాభవత్సూనురుదారశీలః శిలః శిలాపట్టవిశాలవక్షాః  ।
జితారిపక్షోఽపి శిలీముఖైర్యః  శాలీనతామవ్రజదీడ్యమానః  ॥ ౧౮-౧౭॥
తమాత్మసంపన్నమనిన్దితాత్మా  కృత్వా యువానం యువరాజమేవ ।
సుఖాని సోఽభుఙ్క్త సుఖోపరోధి వృత్తం హి రాజ్ఞాముపరుద్ధవృత్తమ్    ॥ ౧౮-౧౮॥
తం రాగబన్ధిష్వవితృప్తమేవ  భోగేషు సౌభాగ్యవిశేషభోగ్యమ్ ।
విలాసినీనామరతిక్షమాఽపి జరా వృథా మత్సరిణీ జహార ॥ ౧౮-౧౯॥
ఉన్నాభ ఇత్యుద్గతనామధేయస్తస్యాయథార్థోన్నతనాభిరన్ధ్రః    ।
సుతోఽభవత్పఙ్కజనాభకల్పః కృత్స్నస్య నాభిర్నృపమణ్డలస్య  ॥ ౧౮-౨౦॥
తతః పరం వజ్రధరప్రభావస్తదాత్మజః   సంయతి వజ్రఘోషః  ।
బభూవ వజ్రాకరభూషణాయాః  పతిః పృథివ్యాః కిల వజ్రణాభః  ॥ ౧౮-౨౧॥
తస్మిన్గతే  ద్యాం సుకృతోపలబ్ధాం  తత్సంభవం శఙ్ఖణమర్ణవాన్తా   ।
ఉత్ఖాతశత్రుం   వసుధోపతస్థే రత్నోపహారైరుదితైః   ఖనిభ్యః ॥ ౧౮-౨౨॥
తస్యావసానే హరిదశ్వధామా పిత్ర్యం  ప్రపేదే  పదమశ్విరూపః ।
వేలాతటేషూషితసైనికాశ్వం  పురావిదో యం వ్యుషితాశ్వమాహుః ॥ ౧౮-౨౩॥
ఆరాధ్య విశ్వేశ్వరమీశ్వరేణ తేన క్షితేర్విశ్వసహో విజజ్ఞే ।
పాతుం సహో విశ్వసఖః సమగ్రాం  విశ్వంభరామాత్మజమూర్తిరాత్మా ॥ ౧౮-౨౪॥
అంశే హిరణ్యాక్షరిపోః స జాతే హిరణ్యనాభే తనయే నయజ్ఞః  ।

ద్విషామసహ్యః సుతరాం తరూణాం హిరణ్యరేతా ఇవ సానిలోఽభూత్ ॥ ౧౮-౨౫॥
పితా పితౄణామనృణస్తమన్తే వయస్యనన్తాని సుఖాని లిప్సుః ।
రాజానమాజానువిలమ్బిబాహుం కృత్వా కృతీ వల్కలవాన్బభూవ ॥ ౧౮-౨౬॥
కౌసల్య ఇత్త్యుత్తరకోసలానాం  పత్యుః పతఙ్గాన్వయభూషణస్య  ।
తస్యౌరసః సోమసుతః సుతోఽభూన్నేత్రోత్సవః  సోమ ఇవ ద్వితీయః ॥ ౧౮-౨౭॥
యశోభిరాబ్రహ్మసభం  ప్రకాశః  స బ్రహ్మభూయం  గతిమాజగామ ।
బ్రహ్మిష్ఠమాధాయ   నిజేఽధికారే బ్రహ్మిష్ఠమేవ   స్వతనుప్రసూతమ్  ॥ ౧౮-౨౮॥
తస్మిన్కులాపీడనిభే విపీడం సమ్యఙ్మహీం శాసతి శాసనాఙ్కామ్ ।
ప్రజాశ్చిరం  సుప్రజసి  ప్రజేశే  ననన్దురానన్దజలావిలాక్ష్యః   ॥ ౧౮-౨౯॥
పాత్రీకృతాత్మా  గురుసేవనేన స్పష్టాకృతిః  పత్రరథేన్ద్రకేతోః   ।
తం పుత్రిణాం  పుష్కరపత్రనేత్రః   పుత్రః  సమారోపయదగ్రసంఖ్యామ్  ॥ ౧౮-౩౦॥
వంశస్థితిం  వంశకరేణ తేన సంభావ్య భావీ స సఖా మఘోనః ।
ఉపస్పృశన్స్పర్శనివృత్తలౌల్యస్త్రిపుష్కరేషు  త్రిదశత్వమాప  ॥ ౧౮-౩౧॥
తస్య ప్రభానిర్జితపుష్పరాగం   పౌష్యాం తిథౌ పుష్యమసూత పత్నీ ।
తస్మిన్నపుష్యన్నుదితే సమగ్రాం  పుష్టిం  జనాః పుష్య ఇవ ద్వితీయే ॥ ౧౮-౩౨॥
మహీం మహేచ్ఛః పరికీర్య సూనౌ మనీషిణే జైమినయేఽర్పితాత్మా  ।
తస్మాత్సయోగాదధిగమ్యయోగమజన్మనేఽకల్పత జన్మభీరుః ॥ ౧౮-౩౩॥
తతః పరం తత్ప్రభవః ప్రపేదే  ధ్రువోపమేయో  ధ్రువసంధిరుర్వీమ్  ।
యస్మిన్నభూజ్జ్యాయసి  సత్యసంధే సంధిర్ధ్రువః  సంనమతామరీణామ్ ॥ ౧౮-౩౪॥
సుతే శిశావేవ సుదర్శనాఖ్యే దర్శాత్యయేన్దుప్రియదర్శనే   సః ।
మృగాయతాక్షో మృగయావిహారీ సింహాదవాపద్విపదం నృసింహః ॥ ౧౮-౩౫॥
స్వర్గామినస్తస్య  తమైకమత్యాదమాత్యవర్గః   కులతన్తుమేకమ్ ।
అనాథదీనాః ప్రకృతీరవేక్ష్య  సాకేతనాథం విధివచ్చకార ॥ ౧౮-౩౬॥
నవేన్దునా  తన్నభసోపమేయం శావైకసింహేన  చ కాననేన ।
రఘోః కులం కుడ్మలపుష్కరేణ తోయేన చాప్రౌఢనరేన్ద్రమాసీత్   ॥ ౧౮-౩౭॥
లోకేన భావీ పితురేవ తుల్యః సంభావితో మౌలిపరిగ్రహాత్సః  ।
దృష్టో హి వృణ్వన్కలభప్రమాణోఽప్యాశాః  పురోవాతమవాప్య మేఘః ॥ ౧౮-౩౮॥

తం రాజవీథ్యామధిహస్తియాతమాధోరణాలమ్బితమగ్ర్యవేశమ్  ।
షడ్వర్షదేశీయమపి  ప్రభుత్వాత్ప్రైక్షన్త   పౌరాః పితృగౌరవేణ ॥ ౧౮-౩౯॥
కామం న సోఽకల్పత పైతృకస్య  సింహాసనస్య ప్రతిపూరణాయ  ।
తేజోమహిమ్నా పునరావృతాత్మా తద్వ్యాప చామీకరపిఞ్జరేణ  ॥ ౧౮-౪౦॥
తస్మాదధః కించిదివావతీర్ణావసంస్పృశన్తౌ  తపనీయపీఠమ్ ।
సాలక్తకౌ భూపతయః ప్రసిద్ధైర్వవన్దిరే    మౌలిభిరస్య పాదౌ ॥ ౧౮-౪౧॥
మణౌ మహానీల ఇతి ప్రభావాదల్పప్రమాణేఽపి   యథా న మిథ్యా ।
శబ్దో మహారాజ ఇతి ప్రతీతస్తథైవ   తస్మిన్యుయుజేఽర్భకేఽపి ॥ ౧౮-౪౨॥
పర్యన్తసంచారితచామరస్య కపోలలోలోభయకాకపక్షాత్ ।
తస్యాననాదుచ్చరితో వివాదశ్చచాల వేలాస్వపి నార్ణవానామ్  ॥ ౧౮-౪౩॥
నిర్వృత్తజామ్బూనదపట్టశోభే  న్యస్తం లలాటే తిలకం దధానః ।
తేనైవ  శూన్యాన్యరిసున్దరీణాం  ముఖాని స స్మేరముఖశ్చకార ॥ ౧౮-౪౪॥
శిరీషపుష్పాధికసౌకుమార్యః ఖేదం నయాయాదపి భూషణేన ।
నితాన్తగుర్వీమపి సోఽనుభావాద్ధురం  ధరిత్ర్యా  బిభరాంబభూవ ॥ ౧౮-౪౫॥
న్యస్తాక్షరామక్షరభూమికాయాం కార్త్స్న్యేన గృహ్ణాతి  లిపిం నయావద్ ।
సర్వాణి తావచ్ఛ్రుతవృద్ధయోగాత్ఫలాన్యుపాయుఙ్క్త  స దణ్డనీతేః  ॥ ౧౮-౪౬॥
ఉరస్యపర్యాప్తనివేశభాగా ప్రౌఢీభవిష్యన్తముదీక్షమాణా  ।
సంజాతలజ్జేవ  తమాలపత్రచ్ఛాయాఛలేనోపజుగూహ  లక్ష్మీః ॥ ౧౮-౪౭॥
అనశ్నువానేన యుగోపమానమబద్ధమౌర్వీకిణలాఞ్ఛనేన  ।
అస్పృష్టఖడ్గత్సరుణాపి   చాసీద్రక్షావతీ  తస్య భుజేన భూమిః ॥ ౧౮-౪౮॥
న కేవలం గచ్ఛతి తస్య కాలే యయుః శరీరావయవా వివృద్ధిమ్  ।
వంశ్యా గుణాః ఖల్వపి లోకకాన్తాః ప్రారమ్భసూక్ష్మాః  ప్రథిమానమాపుః  ॥ ౧౮-౪౯॥
స పూర్వజన్మాన్తరదృష్టపారాః  స్మరన్నివాక్లేశకరో  గురూణామ్ ।
తిస్రస్త్రివర్గాధిగమస్య    మూలం జగ్రాహ  విద్యాః ప్రకృతీశ్చ  పిత్ర్యాః  ॥ ౧౮-౫౦॥
వ్యూహ్యః స్థితః  కించిదివోత్తరార్ధమున్నద్ధచూడోఽఞ్చితసవ్యజానుః   ।
ఆకర్ణమాకృష్టసబాణధన్వా   వ్యరోచతాస్త్రే స వినీయమానః ॥ ౧౮-౫౧॥
అథ మధు వనితానాం నేత్రనిర్వేశనీయ -

రఘువంశం సర్గః  ౧౮ వంశానుక్రమ  కాలిదాసకృతమ్

మనసిజతరుపుష్పం రాగబన్ధప్రవాలమ్   ।
అకృతకవిధి సర్వాఙ్గీణమాకల్పజాతం
విలసితపదమాద్యం యౌవనం స ప్రపేదే  ॥ ౧౮-౫౨॥
ప్రతికృతిరచనాభ్యో  దూతిసందర్శితాభ్యః
సమధికతరరూపాః శుద్ధసంతానకామైః   ।
అధివివిదురమాత్యైరాహృతాస్తస్య యూనః
ప్రథమపరిగృహీతే  శ్రీభువౌ  రాజకన్యాః ॥ ౧౮-౫౩॥
ఇతి శ్రీరఘువంశే  మహాకావ్యే కవిశ్రీకాలిదాస -
కృతౌ వంశానుక్రమో  నామాష్టదశః  సర్గః  ॥

